
                Helga Eggebø
   ============
   Familieinnvandring, avhengigheit og autonomi
   ============================================
   Krig, kjærleik og arbeid er ifølgje Utlendingsdirektoratet dei tre
   hovudgrunnane til at folk immigrerer til Noreg. I 2008 fekk meir enn
   20 000 personar opphaldsløyve på grunnlag av familieinnvandring, og
   dermed er dette den nest største innvandringskategorien, berre
   overgått av arbeidsinnvandrarar. I løpet av dei to siste tiåra har
   talet på familieinnvandringsløyve auka jamt, og majoriteten av desse
   søkte på grunnlag av ekteskap. Denne auken heng saman med auka
   arbeidsinnvandring og ein auke i talet på transnasjonale ekteskap. Å
   bu og leva i lag med den næraste familien sin, det vil seia ektefelle
   og barn, er ein rett som er nedfelt både i internasjonal rett og i
   norsk utlendingsrett. Samstundes er det, som i dei fleste europeiske
   land, ei stor politisk interesse for å regulera og avgrensa
   innvandring. Med grunnlag i menneskerettane opnar alle EU-land opp for
   familieinnvandring, men statane står relativt fritt i forhold til å
   bestemma vilkåra for innvandringa. I Noreg er det tre hovudkrav til
   ekteskapsmigrasjon: 1) Ekteskapet må vera formelt gyldig. 2) Partane
   må bu i lag. 3) Ekteskapet må vera reelt. I tillegg gjeld eit generelt
   krav om at alle innvandrarar må vera sikra underhald og bustad. Det er
   underhaldskravet som er temaet her. Eg vil bruka underhaldskravet som
   eit prisme til å kasta lys over kva for forsørgjarnormer og
   familiemodellar som ligg til grunn for innvandringspolitikken.
   Per dags dato er underhaldskravet på 217 600 kroner. Det vil seia at
   personar som søkjer om familiesameining med ektefellen, må dokumentera
   at paret har minimum 217 600 kroner i året å leva for. Arbeidsinntekt,
   pensjon, faste trygdeytingar og studielån kan reknast som underhald.
   Det er to hovudargument for kvifor dette underhaldskravet eksisterer.
   Det første handlar om at styresmaktene vil sikra seg at innvandrarar
   ikkje blir ei bør for velferdsstaten. Det andre argumentet er at
   reguleringa er meint å hindra tvangsekteskap. Kva vurderingar, normer
   og slutningar er det som ligg til grunn for denne spesifikke
   reguleringa? Eg meiner at underhaldskravet er interessant fordi det
   kastar lys over samanhengen mellom innvandringspolitikken,
   velferdspolitikken og likestillingspolitikken i Noreg. Denne teksten
   er basert på ein kvalitativ tekstanalyse av forarbeidet til den nye
   norske utlendingslova (AID 2007) og den påfølgjande debatten i
   Odelstinget.1 Arbeidet med å revidera utlendingslova vart sett i gong
   i 2004 med ei norsk offentleg utgreiing om saka. Den nye lova vart
   vedteken i 2008. Etter planen skal ho tre i kraft i 2010, og
   forskriftene som høyrer lova til, er under utarbeiding.
   Forsørgjarnormer i endring
   Vanlegvis reknar ein med at det er den norske ektefellen som oppfyller
   underhaldskravet. Dermed er reguleringa eit uttrykk for ei forventning
   om at den eine ektefellen skal forsørgja den andre. Forsørgjarnormene
   har endra seg ganske mykje i løp av dei siste femti åra. På 1950- og
   1960-talet eksisterte det ei sterk forventning om at menn skulle
   forsørgja dei heimeverande konene sine. Den dominerande
   familiemodellen i perioden blir gjerne omtala som ein mannleg
   forsørgjarmodell. I løpet av 1970- og 1980-talet skjedde det ei sterk
   auke i norske kvinner si yrkesdeltaking. Denne endringa hang mellom
   anna saman med kvinnepolitisk mobilisering og organisering. For den
   nye kvinnerørsla vart økonomisk sjølvstende gjennom lønsarbeid eit
   viktig ideal; å vera økonomisk uavhengig vart sett på som ein
   føresetnad for kvinnefrigjering. Sosiologane Liv Syltevik og Kari
   Wærness (2004) har studert endringar i forsørgjarnormer, og dei
   peikar på at det er eit visst sprik mellom normer og praksis.
   Ideologien har endra seg relativt raskt frå ein mannleg
   eineforsørgjarmodell til ei norm der både kvinner og menn har eit
   individuelt ansvar for å sørgja for seg sjølv. På den andre sida er
   det framleis mange norske kvinner som er økonomisk avhengige av menn i
   periodar av livet, og det individuelle ansvaret for å forsørgja seg
   sjølv er ikkje alltid like enkelt å oppfylla i praksis.
   Innanfor den komparative velferdsstatsforskinga er familiemodellar og
   forsørgjarnormer sentrale tema. Teoretikaren Gösta Esping-Andersen
   (1992; 1999) er kjent for den klassiske inndelinga mellom liberale,
   konservative og sosialdemokratiske velferdsstatsregime. Det
   sosialdemokratiske regimet, som Noreg tilhøyrer, blir gjerne
   karakterisert av at staten sørgjer for universelle velferdsrettar på
   individuell basis, ei sterk fokusering på kvinnene si
   arbeidsmarknadsdeltaking og ein toforsørgjar-familiemodell. Det
   konservative velferdsstatsregimet er på den andre sida prega av at den
   mannlege eineforsørgjarmodellen framleis dominerer. Inndelinga til
   Esping-Andersen er omdiskutert. Noreg av blitt trekt fram som eit land
   som i større eller mindre grad skil seg frå dei andre skandinaviske
   landa, mellom anna fordi den mannlege forsørgjarmodellen har stått
   sterkare her. Det er ein viss ambivalens i den norske
   velferdspolitikken når det gjeld forsørgjarnormer; nokre ordningar
   byggjer på ein mannleg forsørgjarmodell, medan andre støtter opp om
   ein familiemodell der både lønnsarbeid og uløna omsorgsarbeid skal
   delast mellom ektefellane (Ellingsæter 2003).
   To argument for underhaldskravet
   I debatten i Odelstinget presenterte dåverande arbeids- og
   inkluderingsminister Bjarne Håkon Hansen det som er dei to
   gjennomgåande og sentrale argumenta for underhaldskravet:
   Formålet med underholdskravet er at den som ønsker å hente en
   ektefelle til Norge, og som skal ha ekteskapet som oppholdsgrunnlag,
   må kunne ha et selvstendig økonomisk fundament i livet. Det er viktig
   fordi ektefellen som kommer, ikke automatisk kan forvente å bli
   underholdt av staten. Men det viktige i tvangsekteskapssammenheng er
   at dersom man skal stå imot et press, vil det ofte handle om å bryte
   med familien. Muligheten til å stå imot et press og eventuelt bryte
   med familien vil være så mye større hvis man har et selvstendig
   økonomisk fundament i livet (Odelstinget 2008:320 Bjarne Håkon
   Hansen, Ap).
   Det første argumentet dreier seg om dei potensielle kostnadane ved
   migrasjon. Ein ønskjer å sikra at ekteskapsmigrasjon ikkje fører til
   auka utgifter for staten. Det andre argumentet dreier seg om å hindra
   tvangsekteskap. Rasjonale er som følgjer: Ein økonomisk uavhengig
   referanseperson vil vera betre i stand til å motsetta seg press frå
   familien i ekteskapsspørsmål. Det første argumentet har lang tradisjon
   i norsk historie. Innvandringskontrollen har alltid vore motivert av
   eit ønskje om å trekka til seg og inkludera dei rike og ressurssterke
   og ekskludera dei fattige (Fuglerud 2001). Argumentet om å hindra
   tvangsekteskap derimot, er nytt i denne samanhengen og figurerer ikkje
   i forarbeidet til den eksisterande utlendingslova.
   Forarbeidet til den nye utlendingslova føreslår ei generell
   innstraming i underhaldskravet i form av fem konkrete endringar.
   Endringane medfører ei auke av underhaldskravet, at kravet må vera
   oppfylt året før ein søkjer om opphaldsløyve, at unntaket for personar
   gifte med norske borgarar over 23 år blir fjerna, og at kravet ikkje
   er å rekna som oppfylt dersom referansepersonen har motteke
   sosialhjelp siste året. Sist, men ikkje minst vil det i framtida berre
   vera referansepersonen si inntekt som kan reknast som underhald.
   Føremålet med innstraminga er «hensynet til at den som får
   oppholdstillatelse som familiemedlem faktisk blir forsørget av
   herboende referanseperson». Endringa som går ut på at det berre er
   inntekta til referansepersonen som skal reknast med, blir sett på som
   særleg sentral for å hindra tvangsekteskap.
   Uavhengig av staten
   Føremålet med underhaldskravet er at innvandrarar skal vera økonomisk
   uavhengige av staten, og ifølgje lovgjevar skal innstramingane som er
   føreslått, sørgja for at dei faktisk er det. Argumentet er i tråd med
   norma om at alle har eit individuelt ansvar for å sørgja for seg
   sjølv. Endringane i underhaldskravet kan sjåast i samanheng med
   arbeidslinja i velferds- og trygdepolitikken; økonomisk sjølvstende
   gjennom lønnsarbeid er til det beste for både samfunnet og
   enkeltindividet. Arbeidslinja blir understreka gjennom den nye regelen
   om at underhaldskravet ikkje er rekna som oppfylt dersom
   referansepersonen har teke imot sosialhjelp året før søknaden. Kravet
   om økonomisk sjølvforsørging gjeld likevel ikkje for alle grupper. Det
   er føreslått å gjera unntak i underhaldskravet for flyktningar, som
   blir omtalt som «de aller svakeste», og ei gruppe som Noreg har lang
   tradisjon for å ta vare på (Odelstinget 2008:293 Arild
   Stokkan-Grande, Ap). Flyktningar blir dermed ei gruppe verdige
   trengande som får unntak frå det generelle kravet om å vera økonomisk
   uavhengig av staten. Dei blir tildelt ein legitim
   avhengigheitsposisjon, i motsetnad til sosialhjelpsmottakarar.
   Familieinnvandrarar, med unntak av den næraste familien til ein
   flyktning, er venta å vera økonomisk uavhengige av staten. Men å vera
   økonomisk uavhengig av staten er ikkje synonymt med økonomisk
   sjølvstende. Dersom ein går argumenta i den nye loven nærare etter i
   saumane, blir det klart at det først og fremst er referansepersonen,
   altså den norske ektefellen, som skal vera økonomisk sjølvstendig:
   En er klar på at når det gjelder familieetablering, har en som
   herboende et ansvar for selv å sørge for underhold, for å være klar
   til å ta imot dem som man ønsker å etablere familie med (Odelstinget
   2008:296 Bent Høie, Høyre).
   Det skal stillast krav om at referansepersonar må vera økonomisk
   sjølvstendige for å kunna forsørgja den utanlandske ektefellen.
   Underforstått er den utanlandske ektefellen venta å vera økonomisk
   avhengig av den norske ektefellen. Slik lovverket er i dag, er det i
   prinsippet ektefellane si samla inntekt som ligg til grunn for å
   vurdera om underhaldskravet er oppfylt, og ektefellen vil vanlegvis få
   arbeidsløyve samtidig med opphaldsløyvet. Dagens norske regelverk er
   dermed ganske annleis enn til dømes det tyske; der er ektefellar
   hindra frå å ta lønnsarbeid dei fire første åra i Tyskland (Sainsbury
   2006). Det tyske lovverket på dette området kviler på ei sterk
   mannleg eineforsørgjarnorm. Som nemnt tidlegare, er norsk
   velferdspolitikk prega av ein viss ambivalens med omsyn til
   forsørgjarmodellar. Nokre ordningar støtter toinntekts-familien, medan
   andre ordningar bygg opp under ein mannleg forsørgjarmodell.
   Endringane i underhaldskravet inneber at berre referansepersonen sine
   middel kan brukast for å oppfylla underhaldskravet.
   «Inngangsbilletten» til Noreg tek dermed utgangspunkt i
   eineforsørgjarmodellen, ikkje toinntekts-familien. På den andre sida
   vil ektefellen framleis frå arbeidsløyve i lag med opphaldsløyvet.
   Dette kan lesast som ei tilrettelegging for og forventning om at
   transnasjonale familiar på sikt skal leva i tråd med individuelle
   forsørgjarnormer og toinntekts-familien. Ambivalensen i den norske
   modellen held fram.
   Uavhengig av foreldra
   Underhaldskravet og dei føreslåtte endringane i regelverket er delvis
   grunngjevne med at dei skal fungera som eit middel for å hindra
   tvangsekteskap. Tanken er at unge menneske som står i fare for å bli
   tvangsgifta, vil vera betre i stand til å motstå press frå familien
   dersom dei er økonomisk sjølvstendige. Ut ifrå samanhengen går det
   fram at den gruppa tiltaket er retta mot, er unge norske kvinner under
   23 år med pakistanske foreldre. Opphavleg vart det føreslått å innføra
   ei 21-års aldersgrense for familieinnvandring på grunnlag av ekteskap.
   Forslaget var inspirert av danske reguleringar. Som Bredal (2005;
   2006), Kjeldstadli (2008), Skjeie og Teigen (2007) og fleire
   andre har skrive om, førte forslaget til massive protestar og stor
   debatt, og forslaget vart trekt frå det endelege lovforslaget.
   Analysen av lovforslaget viser at den argumentasjonen som i førre
   runde var knytt til 21-årsregelen, no er flytta til underhaldskravet.
   Dette kravet blir ei indirekte aldersregulering fordi ein ser for seg
   at økonomisk sjølvstende heng saman med aukande alder.
   Tvangsekteskap blir gjerne sett i samanheng med arrangerte ekteskap.
   Tidlegare har det vore opning for at foreldre eller andre stiller
   økonomiske garantiar dersom ikkje ektefellane sjølv kan oppfylla
   underhaldskravet. No skal underhaldskravet oppfyllast berre og
   ufråvikeleg av referansepersonen. Regelverket vil dermed kunna
   avgrensa moglegheitene for ekteskap som er ein kontrakt mellom
   storfamiliar, og ikkje utelukkande to enkeltindivid. Regelverket for
   familieinnvandring til Noreg tek på denne måten utgangspunkt i
   kjernefamilien. Det er berre næraste familie, det vil seia ektefelle,
   sambuar og barn under 18 år, som har eit rettskrav på
   familieinnvandring. Andre familiemedlem vil i utgangspunktet ikkje har
   rett til opphald. Endringane i underhaldskravet byggjer på
   kjernefamilien som norm, og søkjer å avgrensa storfamilien si
   involvering i ekteskapet i form av økonomisk stønad.
   Ein annan analytisk innfallsvinkel er å sjå endringane i
   underhaldskravet i forhold til likestillingspolitikken. Både
   tvangsekteskap og arrangerte ekteskap blir gjerne forstått og
   diskutert som eit likestillingsproblem. Slik problemet blir drøfta i
   forslaget til ny utlendingslov, er økonomisk sjølvstende ein
   føresetnad for valfridom i ekteskapsspørsmål. Samanhengen mellom
   kvinners arbeidsmarknadsdeltaking, økonomisk sjølvstende og
   likestilling mellom kjønna er ikkje unik for denne konteksten.
   Arbeidsmarknadsdeltaking for kvinner har vore eit viktig mål i
   velferdspolitikken og i likestillingspolitikken i Noreg, og den
   relativt høge yrkesaktiviteten blant norske kvinner blir ofte
   presentert som ein sentral indikator på at Noreg er eit land med
   likestilling. Dermed kan underhaldskravet lesast som eit forsøk på å
   sikra autonomi og valfridom for unge norske kvinner med
   minoritetsbakgrunn. I tråd med mainstream likestillingspolitikk blir
   arbeidsmarknadsdeltaking løysinga på eit likestillingsproblem.
   Tvitydige familie- og forsørgjarnormer?
   Analysen av underhaldskravet viser at ideala om sjølvforsørging og
   uavhengigheit står sentralt i forslaget til ny utlendingslov.
   Personleg autonomi er nært knytt til sjølvforsørging gjennom
   arbeidsmarknadsdeltaking. Lovforslaget legg til grunn at folk bør vera
   uavhengige av både staten og familien, det vil i denne samanhengen
   seia foreldra, og løysinga er lønnsarbeid. Unge minoritetsjenter skal
   vera uavhengige av foreldra, medan befolkninga elles, i tråd med
   arbeidslinja, bør vera uavhengig av statleg stønad. Konsekvensen er at
   personar som har motteke sosialhjelp, ikkje får familiesameining. Det
   same gjeld for ektefellar som er avhengige av stønad frå foreldre
   eller storfamilien for å oppfylla underhaldskravet. Individuelle
   forsørgjarnormer passer som hand i hanske med både arbeidslinja og
   toinntekts-kjernefamilien. Men forventningane til økonomisk
   sjølvstende i ekteskapet er tvitydige. I diskusjonane om
   underhaldskravet viser det seg at det er sjølvstende og arbeid for den
   norske referansepersonen som står i fokus. Implisitt kjem det fram at
   ein ventar at den innvandra ektefellen skal bli forsørgja. Lovteksten,
   som begynte med å insistera på at innvandrarar bør vera økonomisk
   uavhengige, endar med å innføra ei regulering som legg til grunn at
   ekteskapsmigrantar skal bli forsørgja.
   Trass i likestillingsideal og normer for individuelt forsørgjaransvar
   veit me at evna til å forsørgja seg sjølv og andre har ei kjønnsmessig
   slagside. For det første vil det vera fleire norske kvinner enn menn
   som har for låg løn til å kunna fylla underhaldskravet. For det andre
   er dei aller fleste ekteskapsmigrantane kvinner. Heile 81 prosent av
   dei vaksne familieinnvandrarane er kvinner (UDI 2008:10). Det vil
   seia at referansepersonen, som skal vera økonomisk sjølvstendig og
   forsørgja ektefellen sin, i dei aller fleste tilfelle vil vera menn.
   Innvandraren, som ofte er ei kvinne, skal forsørgjast av ektemannen.
   Eineforsørgjarmodellen, som for lengje sidan vart forkasta som norm i
   dei skandinaviske landa, blir dermed grunnlaget for transnasjonale
   ektepar si moglegheit til å leva i lag i Noreg. Tiltak for å hindra
   tvangsekteskap, og dermed fremja likestilling og personleg autonomi
   for unge kvinner med minoritetsbakgrunn, legg til grunn ein
   familiemodell som har blitt sterkt kritisert for å undergrava nettopp
   likestilling mellom kjønna. Økonomisk avhengigheit er
   inngangsbilletten ekteskapsmigrantar betaler for å få innpass i «det
   likestilte Noreg».

